
Txillardegi 

C.T.P. 
Gaur arte inor gutxik zekikeen 

sigla hirukun horrek zer adierazten 
duen: "Communauté de Travail des 
Pyrénées ". 

Hots, egun hauetantxe (Ekaina-
ren 7-8an preseski) bere Biltzarre 
Osoa burutuko du Pauen. 

Zortzi partaide dira CTPan: Es-
tatu Askatu txiki bat (Andorra); hiru 
frantses Eskualde (Aquitaine, Midi 
eta Languedoc); espainiar Errejio 
bat (Aragoi); eta hiru Herrialde Au-
tonomiko (Kataluña Printzerria, He-
go Nafarroa, eta Baskongadak). 

Josep Lluis Llimona katalanak 
piztu du eskandaloa. Barzelonako 
Generalitatearen izenean proposa-
men bat aurkeztu baitu; Europatik 
etorritako diru-laguntzen banaketa-
rakoan, zortzi lurralde horiei ahal-
men handiagoak aitor dakizkien. 

Frantses Errepublika Bakar eta 
Zatigaitza arriskutan somaturik (!) 
ikaratu egin dira auzoko ultra-hexa-
gonalak. Eta berauen izenean anunt 
zakarki mintzatu zaizkio Alain 
Rousset piriniotar President errejio-
nalari. 

Projektua, «arriskugarria», 
«onartezina» eta «zatikatzailea» de-
la sinetsita, errotik erauzi eta erraus-
teko eskatu diote. 

Guruzada anti-separatista horren 
buruzagitza nork hartuko ote? Chi-
rac-en mutilen batek? Le Pen-en ja-
rraitzaileek? Chevènement damu-
tuak? Ez horixe! Sylvano Marian 
izeneko biarnotarra agertu baitzaigu 
Fraintzia Batuaren guruzatu nagusi. 

Hots, Marian jaun hori komu-
nista ofiziala da, Fraintziako PC-ko 
kide eta hautetsia. 

«Les rapports transfrontaliers 
-argitu du-, doivent se faire dans le 
respect rigoureux de la souveraineté 
des Etats». Ederto esana. 

Bilerak ezer gutxi ekarriko digu. 
Jakina. Baina aurki hautatuko omen 
du Mayor Orejak biarnes «ezkertar» 
hau bere konfiantzako kontseilari. 


